
Kapan kita maoe berboeat bagini, pertama ada sanget penting boeat kita tjari taoe dimana itoe bahaja mengerem, dan djalan jang paling baek boeat bikin ini bahaja djadi kaliatan teges adalah kita moesti bandingken rahajat Tionghoa sama rahajat dari Negri-negri Besar. Sebelonnja petja perang doenia ada toedjoe atawa delapan negri sebagi negri-negri jang koeat: jang paling besar ada Groot Brittannie; jang paling koeat Duitschland, Oostenrijk, dan Rusland; jang paling kaja, Amerika Sariket; dan jang paling moeda, Japan dan Italie. Sesoedahnja petja itoe perang doenia tiga bangsa djato, dan negri-negri jang terhitoeng klas satoe tjoema Groot Brittannie, Amerika Sariket, Frankrijk, Japan dan Italie jang katinggalan. Groot Brittaunie, Frankrijk, Rusland, dan Amerika Sariket telah hidoepken marika poenja staat-staat dari satoe bangsa. Bangsa Inggris berasal dari bangsa Anglo-Saxon; dan negri asalnja jalah Engeland dan Wales jang mempoenjai tjatja djiwa besarnja tigapoeloe delapan millioen jang bisa dinamaken toeroenan Anglo-Saxon toelen. Tapi ini bangsa telah djadi satoe bangsa jang paling koeat dan negrinja ada negri jang paling tegoe didoenia. Saratoes taon doeloe pendoedoeknja tjoema berdjoembla doeablas millioen; tapi sekarang soedah djadi tigapoeloe delapan millioen, jaitoe telah tamba tigaratoes percent dalem satoe abad.

Di Timoer ada terdapet satoe negri poelo jang bisa dinamaken Groot Brittannie. Itoelah boekan laen dari Japan adanja. Bangsa Japan djoega moentjoel dari satoe matjem bangsa, jang biasa dipanggil bangsa Yamato (artinja Perdamian). Sedari mendjelma di'ini djem, negri Japan belon perna direboet oleh laen bangsa. Sekalipoen Goan Tiauw sendiri tida bisa lakoeken itoe. Dengen katjoealiken bangsa Korea dan Formosa, djoemblanja bangsa Japan ada limapoeloe anem millioen. Saratoes taon jang laloe itoe djoembla soesa sekali boeat ditaksir dengen betoel, tapi dengen mengambil itoe hitoengan bahoea penamba'an 300 percent terdjadi dalem saban saratoes taon, kita djadi bisa bilang jang pendoedoek itoe bangsa didjeman doeloe tentoe tida melebihi doeapoeloe millioen. Kapinterannja bangsa Yamato selaloe tinggal bertjaja; dan dengen mengikoeti kamadjoeannja kasopanan Europa, dan tjotjokken diri dengen cultuur Barat, marika telah goenaken tjara-tjara wetenschap boeat besarken marika poenja negri, dan telah mendjadi bagitoe modern dalem tempo setenga abad hingga marika djadi satoe bangsa jang

